
Mamalakatimining ustuvor yoʼnalishlar ijtimoiy-siyosiy, iqtisodiy va 

maʼnaviy jarayonlarni insonga, uning maʼnaviy, kasbiy faoliyatiga qaratishdan 
iboratdir. Inson ijtimoiy-iqtisodiy, madaniy taraqqiyotning harakatlantiruvchi 
kuchi boʼlishi bilan bir qatorda, uning taʼsiri ostida oʼzi ham kamol topadi. 
Jamiyatning ijtimoiy-iqtisodiy va madaniy rivoji bilan inson kamoloti oʼrtasidagi 
oʼzaro bogʼliqlikda inson omili belgilovchi hisoblanadi. Chunki bu jarayonga inson 
mavjudligi, yashashi bilan emas, balki aql-zakovati, kasbiy mahorati bilan kuchli 
taʼsir qilib, jamiyat barcha jabhalari rivojini tezlashtiradi, oʼzi ham jismoniy, 
maʼnaviy, kasbiy jihatdan oʼzgaradi. Bunga inson jamiyat taraqqiyoti, fan-texnika 
yutuqlari, yangi texnika va texnologiyalarni ishlab chiqarishda qoʼllash hamda 
oʼzining mahoratidan unumli foydalanish orqali erishishi mumkin. Xuddi 
shuningdek oʼz aql-zakovati, maʼnaviyati, mahoratini oshirishda ham maʼlum usul 
va vositalardan foydalanadi. Bular muttasil oʼz ustida mustaqil ishlab fan, texnika, 
tarix, tibbiyot, huquqga doir yangiliklarini oʼrganib, oʼzining umumiy madaniy 
saviyasi va kasbiga doir yangiliklarni oʼzlashtiradi. Bunga malaka oshirish orqali 
erishadi. Jamiyat taraqqiyoti va oʼz kamolotini tezlashtirishdagi dialektik 
bogʼliqlikda eng muhimi inson oʼz oʼrnini toʼgʼri anglashi lozim. Oʼzini anglash, 
oʼz hatti-harakatini boshqarish, bu borada amalga oshirgan va qilishi lozim boʼlgan 
ishlarni belgilab olish insonni yangi intilish va harakatlarga undaydi.  

Maʼnaviy, axloqiy, ruhan tetik pedagogik jamoada oʼqituvchi oʼzini erkin 
tutadi, tarqoq, taʼlim-tarbiyada yagona maqsadi boʼlmagan jamoa oʼqituvchining 
shaxsiy va kasbiy faoliyatiga salbiy taʼsir qiladi. Shunga qarab jamoaning alohida 
oʼqituvchilarga taʼsiri uning ijodiy rivojlanishga turlicha: tezkor yoki sust taʼsir 
koʼrsatishi mumkin. 

Boʼlajak oʼqituvchilarni kasbiy tayyorlash jarayonida ularning maʼnaviyatini 
shakllantirishda pedagogik mummoli vaziyatlardan foydalanish samara beradi. 

Vaziyat deganda, voqealar rivoji yoki natijasi insonga qiziqish hosil qiluvchi 
aniq jarayonni aks ettiruvchi obrazli, verbal va analitik axborotlar yigʼindisi 
tushuniladi. Pedagogik vaziyatlar deganda esa, ijtimoiy hayot voqeliklarini 
kuzatish, aniqlash va hal etish orqali aniq xulosalarga kelishga imkon beruvchi 
obrazli, verbal va analitik axborotlar majmui tushuniladi. Pedagogik vaziyatlar 
talabalarda ijtimoiy, maʼnaviy voqelikka faol munosabatni qaror toptiribgina 
qolmay, balki ularning ijtimoiy moslashuvini jadallashtirishda ham katta 
ahamiyatga ega.  

Pedagogik vaziyatlarning yechimini izlab topish jarayonida ilgarigi amallarni 
bajarish doimiy nazorat qilib boriladi. Ularni tahlil qilish natijasida subʼekt 
topshiriqlarni bajarishning umumiy usullarini oʼzlashtiradi. Topshiriqlar 
muvaffaqiyatli bajarilganda talabalarning mustaqilliklari avtonom xususiyat kasb 



etadi, soʼngra toʼla mustaqillikka erishiladi. Pedagogik vaziyatlar talabalar 
eʼtiboriga darhol uni hal etish mumkin boʼlgan masala koʼrinishida havola etiladi. 
Talabalarga vaziyatlarni bunday koʼrinishda taklif etish jarayonida subʼektlar 
tomonidan tashkil etiluvchi intellektual faoliyatni goʼyoki talabalar oʼrniga 
oʼqituvchi amalga oshirgandek boʼladi. Mustaqil oʼqishda shartlar oldindan 
maʼlum qilinmaydi.  

Аgarda oʼqituvchi tomonidan masalaga aylantirilgan pedagogik vaziyatlar 
taqdim etilganda talaba yechim yoʼlini topa olmasa, u holda u aniq vaziyatga duch 
kelib, ushbu vaziyatni kasbiy maʼnaviyat bilan uygʼunlashgan pedagogik 
muammoning yechimini izlashga imkon beruvchi holatga aylantira olmaydi. 
Vaziyatning yechimini izlab topish maʼlum didaktik vazifalarga qatʼiy amal 
qilishni taqozo etadi. Vaziyat shartlari avvaldan tuzuvchi tomonidan belgilab 
quyilganda, talabadan vaziyatni qayta oʼzgartirish malakasini namoyish qilish talab 
etilmaydi. Shu bois talabalar bilimlarini boshqa vaziyatga koʼchirish va ularni 
amalda qoʼllashda qiyinchiliklar his etadilar. 

Tajribalar shuni koʼrsatdiki, talabalar pedagogik vaziyatlarning yechimini 
izlab topishda, taxminan bir xil darajada ekanliklari, biroq maʼnaviyat bilan uygʼun 
pedagogik muammolar shartini ifoda etishga tayyor emasliklarini koʼrsatdi.  

Kasbiy maʼnaviyatni rivojlantirishda koʼproq shartlari ifoda etilmagan 
topshiriqlarni bajarishga toʼgʼri keladi. Vaziyatga yechim izlar ekan, talaba 
shartlarni oʼzgartirish qonunlari bilan tanishadi, aniq bir muammoni tahlil qilish va 
topshiriqni bajarishda mavjud koʼnikma va malakalardan foydalanadi. Muammoli 
vaziyatlar yordamida kasbiy maʼnaviyatga doir tushunchalarni shakllantirish 
talabalarga mustaqil ravishda muammo belgilarini aniqlash, muhim maʼlumotlarni 
ikkinchi darajali maʼlumotlardan ajratib olish va qoʼshimchalarni izlab topish 
imkonini beradi. 

